
Ehunmilak, Europako Ultra Trail
probarik gogorrenetakoa, gurean
KIROLA Uztailaren 16an hasiko da Beasainen eta 18an leku
berean amaituko da; Tolosaldetik ere igaroko da

TONTORRAK Parte-hartzaileek Txindoki, Ganbo, Aizkorri,
Erlo, Izazpi eta Ernio mendiak igo beharko dituzte 4-5

›› KRISIAREN INGURUKO PARODIA TRIANGULON
Aralar alderdiak egungo egoera ekonomikoaren inguruko parodia egin zuen Patxi Santamaria aktorearen eskutik › 6

KULTURA
NAHASKETAREN
ABERASTASUNA 
TOLOSA Ereite elkarteak antolatutako Mundujaiak hartu zuen plaza
Berria; goizean tailerrak izan ziren eta arratsaldean dantza eta musika 6

Ekialdeko dantzak izan ziren arratsaldean plaza Berrian Mundujaiaren baitan. I. TERRADILLOS

Lizartzan Dantzari Txiki Eguna ospatu zuten atzokoan. A. BELAUNZARAN

Kulturaz 
betetako asteburua 
KULTUR ASTEAK Bedaio, Berrobi, Lizartza eta
Iruran ekitaldi ugari izango dira gaurkoan ere 7



A urten oporretara joateko as-
morik bai? Ba asmo hori

errefusatzeko zerrendan erants
dezagun bat gehiago. Benetan pi-
suzkoa. Herri bezala epaituko gai-

tuzte. Non? Euskaldun askoren
opor-leku behartuan, Madrilgo
Audiencia Nacional-ean, euskal
naziotasuna bankilloan. Uztaila-
ren 15 etik aurrera 22 laguneko
ekipoak ordezkatuko gaitu parti-
dan, baina Floren Arkotxak esan
bezala eskuak lotuta jokatu be-
harko dute, hogeita bik, ez hogeita
bira. 140 testigu defentsak aur-
keztuak, 21 ez beste guztiak baz-
tertuak ( nazioarteko guztiak eta
hiru probintzia txikienetako eus-
kaldunak); 64 froga defentsak
aurkeztuak, guztiak atzera; 2 in-

forme perizial, atzera; eskuak es-
kuburdinez lotuta, alegia.

Udalbiltza, lehen euskal institu-
zio nazionala dugu. Euskaldunok
aukeratutako 1.800 hautetsik baie-
tza emanda sortu zen, Euskal He-
rria nazio gisa aldarrikatzeko, Eus-
kal Herriaren egituraketa politi-
koa eraikitzen laguntzeko, nazio
eraikuntza bultzatzeko eta udale-
rrien arteko harremanak eraiki-
tzen laguntzeko. Lan horretan jar-
duteagatik, Udalbiltzari delitu te-
rrorista egin izana leporatzen zaio,
irakurri duzun bezala! Hala ere,

defentsaren froga guztiak atzera
bota dituen epaileak ez pentsa
inongo autotan arrazoitzen due-
nik zergatik hartzen duen izaera
terrorista hori, ez eta salaketen fro-
garik eman ere, zertarako!

Hemen epaitzen dena herri bat
da eta epaiketa honen xedea hori
da,  Euskal Herria kultur, jendar-
te, ekonomi edo politika esparru-
tik egituratzeko edozein jarduera
kriminalizatzea; herri gisa erres-
petatuak izateko jarduera guztiz
legitimoak kriminalizatzea. Uz-
tailean hasiko da epaiketa, abuz-

tuan gelditu, eta irailean jarraitu.
Baina gu ez gara oporretara joan-
go. Hemen herri bat epaitzen da
eta herri bezala erantzun behar
dugu, epaiketan egin ezingo den
defentsa Euskal Herriaren aurre-
an egingo dugu, Udalbiltzaren la-
naren defentsa eginez. Euskal
Herria independiente baten alde
lanean ari garen guztiok daukagu
Damoklesen ezpata zintzurrean
ziztaka. Epaiketa politiko guzti
hauek geratzeko, ez geratu. Era-
soen aurrean erantzun!

Muxu handi bat pototi!

Oporrik ez!

›› Uzturretik
Eneritz Otamendi

ALOKAGAI
]Etxebizitza. Villabonako Arroa
auzoan etxebizitza alokatzen da.
Egoera onean dago. Interesatuek
deitu 943-67 60 82 telefonora. 

BESTELAKOAK
]Txakurkumeak. Txakurkumeak
oparitzen dira. Interesatuek
deitu 618-25 49 71 telefono 
zenbakira. 

Iragarki laburrak

Maiatzaren 25eko greba:
langile klaseak batasun
sindikala behar du

Krisi ekonomikoaren biktima ba-
karrak langileak eta gazteria izan
arren, patronalak, EB, FMI eta ka-
pital handiaren gainontzeko era-
kundeak “aldaketa estrukturalak”
eta murrizketa sozialak eskatzen
aritu dira Zapateroren Gobernua-
ri. Enpresari handien eta bankaren
eskaera hauen aurrean amore
emanez, PSOEren Gobernuak
erasoz betetako plan basati bat
aurkeztu du. Beste neurri batzuen
artean hauek aurkitzen dira: sek-
tore publikoko langileen soldata-
ren %5eko jaitsiera, pentsioen
izoztea 2011n, jaiotzeengatik ema-
ten den 2.500 euroko laguntzaren
ezabaketa, 6.450 milioi euroko
murrizketa inbertsio publikoan,
Dependentziako legearen lagun-
tzen murrizketa eta medikamentu
subentzionatuak eskuratzeko mu-
rrizketak.   

Neurri hauekin estatuaren defi-
zitari aurre egin nahi zaiola esaten
digute. Baina errealitatean defizit
hau bankari diru publikoko milaka
milioi euro eman direlako sortu da
eta ez gastu sozialarengatik. Orain,
defizita eta zor publikoa murrizte-
ko aitzakiarekin, langile familien-
tzat plan gogor bat inposatzen
dute, krisi ekonomikoaren ardura-
dun nagusiei eragingo ez diena:
bankariei eta enpresari handiei.
Gainera, plan honek ez du krisia
konponduko, ez du enplegua sor-

tuko eta ez dio gizartearen gehien-
goari hobekuntzarik ekarriko.
Plan honen helburu bakarra ban-
kak eta enpresariek Estatuaren la-
guntza izatea bermatzea da beren
negozioak egiteko.   

Eraso hauen aurrean ELA, LAB
eta STEE-EILASek greba oroko-
rra konbokatu dute maiatzaren
25erako Hego Euskal Herriko sek-
tore publikoan. Beste alde batetik,
CCOO eta UGTk ere ekainaren
8rako greba orokor estatala kon-
bokatu dute sektore publikoan.
Euskal Herria Sozialistatik uste
dugu PSOEren herstura plan honi
erantzuteko modu onena eraso
hauek sufrituko dituzten langileen
borroka bateratuarekin dela, kasu
honetan Hego Euskal Herriko,
Kataluniako, Galiziako eta Estatu-
ko gainontzeko langileekin elkar-
tuta. 

CCOO eta UGTko agintariek ar-
dura handia dute gertatzen ari den
guztiarekin, zeren mobilizazio ba-
teratu eta masiboak bultzatzetik
urrun bake sozialaren eta kontze-
sioen politika bat praktikatu dute.
Politika desegoki bat defendatu
dute eta agerian geratu zen
gehiengo sindikalak konbokatuta-
ko 2009ko maiatzaren 21ko greba
orokorra babestu ez zutenean.
Orain, baldintza bereziki larri
hauetan, Euskal Herriko gehiengo
sindikalak maiatzaren 21ean hasi-
tako bidea jarraitu behar du eta
eraso hauen aurkako borrokan pa-
per nabarmena jokatu. Hego Eus-
kal Herriko langileez gain, Estatu

espainiarreko eta Europako langi-
leak izan dira erasotuak. Horrega-
tik uste dugu beharrezkoa dela
gure indarrak elkartzea, langile
guztien eta erakunde sindikal guz-
tien ekintza batasuna bultzatzea.
Borroka bateratuak ez du esan
nahi euskal sindikatuen errebindi-
kazioak defendatzeari edo sindi-
katu estatalak kritikatzeari uztea.
Are gehiago, posible da eta beha-
rrezkoa da, gainera; baina langile
mugimenduaren banaketak eta
batasun sindikalaren gabeziak ez
die ezertan laguntzen Euskal He-
rriko langileei ezta estatu espainia-
rrekoei ere.

Oso aukera ona dugu gure au-
rrean langile klasearen batasuna
defendatzeko, langile internazio-
nalismoa defendatzeko eta estatu
espainiarreko langile mugimen-
duarekin loturak sortzeko. Erabat
bateragarria da estatu espainiarre-
ko langileekin borroka bateratua
defendatzea eta aldi berean auto-
determinazio eskubidea defenda-
tzea, LABek modu zuzen batean
estatu frantziarreko greba oroko-
rrak babestu zituenean frogatu
zen bezala. 

Herstura plan honek ez die era-
giten sektore publikoko langileei
bakarrik, baita gainontzeko langi-
leei ere. Eta gainera, PSOEren go-
bernuak inposatu nahi duen lan
erreformak sektore pribatuko lan-
gileei ere eragingo die. Sektore pu-
blikoko grebak egun ezberdinetan
konbokatu  diren arren, pauso ga-
rrantzitsu bat izan daitezke langile

guztien greba orokor bat konboka-
tzeko estatu mailan. 

Sindikatu guztiek konbokatuta-
ko greba orokor batek, langile eus-
kal herritarrak, kataluniarrak, gali-
ziarrak eta espainiarrak elkartuz,
mahai gainean jarriko luke langile
klaseak duen potentzial handia
modu bateratu batean borroka
egiten duenean, Grezian gertatzen
ari den moduan. Hau da Zapatero-
ren plana atzera botatzeko eta
etorkizuneko lan erreforma
saihesteko bidea.
Ibon Artola, Euskal Herria
Sozialista aldizkariko kidea.

Koadrila Eguna 2010

Eskutitz hau Koadrila Eguneko
bazkariaren inguruan sortu den
eztabaidagatik idazten dugu: Koa-
drila Eguneko antolatzaileok, gure
artean izandako eztabaida eta ka-
lean jende askori egindako galde-
ketaren ostean bazkaria ‘etxe-
tik’eramatea erabaki dugu. Bada-
kigu erantzunkizun handia dela
eta batzuk ez direla erabakiarekin
ados egongo baina aldaketa bat
egiteko une egokia dela pentsatu
dugu. Gure lehenengo asmoa baz-
karia merketzea zen, urtero jendea
kexu zelako bai prezioaz eta baita
janariaz ere. Katering ezberdine-
kin hitz egin eta gero, ezinezkoa da
20 euro baino merkeago jartzea
bazkariko txartela eta horren on-
dorioz kalean galdezka ibili gara
janaria ‘etxetik’ eramateko auke-
ari buruz. Iritzi asko jaso ditugu,
bai guztiz aldekoak eta bai guztiz
aurkakoak ere, baina gehienbat
alde entzun dugula ziurtatzen
dugu. Azkenik, gure artean bozke-
ta egin genuen eta proposamen be-

rri hau onartu zen. Beste herri as-
kotan horrela egiten dute, guk zer-
gatik ez? Zergatik ez gara saiatuko?
Gaizki atera ezkero hurrengo ur-
tean berriz ere betiko metodora
itzuli gaitezke, baina probarik egin
gabe inoiz ezin da jakin.

Gure eginkizuna, proposamen
hau ahalik eta erakargarrien egiten
saiatzea da, eta horretarako, goize-
an janaria uzteko lokal bat eta be-
harrezko kubiertoak eskeiniko di-
tugu, bazkalorduan sagardoa eta
ardoa eta bazkalondoren, barra li-
brea eta kontzertu bat izango dira,
dena Euskal Herria plazan, 3-4 eu-
roko prezioan. (Egunean zehar
ekitaldi gehiago izango dira, baina
oraindik erabakitzeke daude).

Gure ustez, modu honetara fes-
ta herrikoiago bat lortu daiteke,
hartueman sendoagoak sortuz eta
jaigiro dinamikoagoa bihurtuz. Al-
diberean prezioa modu esangura-
tsuan murriztuko litzateke. 

Zentzurik gabeko gauza asko
irakurri ditugu interneten gai honi
buruz, eta honekin gauza argitzea
espero dugu. Gure intentzio one-
narekin egindako aldaketa da, eta
gu izango gara erantzuleak gaizki
atera ezkero, azken urteetan hartu
den erabaki garrantzitsuena dela
baitakigu. Hori dela eta, zentzuga-
bea iruditzen zaigu errexena egi-
ten ari garela entzutea, errexena
20 euro kobratu eta katering bati
deitzea baita zalantzarik gabe, ur-
tero egin den lez. Besterik gabe,
zuen partaidetza eskertuko genu-
ke, Koadrila Egunean garrantzi-
tsuena giroa delako, eta giro hori
inolaz ere ezin du zapuztu aldake-
ta batek! Eskerrik asko!
Tolosako Koadrila Eguneko
antolatzaileak.

GGutunak

Giro paregabea
Berdura plazan

Azoka ›› Eguraldi onak
lagunduta jende asko ibili
zen atzo azokan; udaberriko
barazkien salneurriek
behera egin dute.

PABLO ALBERDI

Atzoko eguraldiak asko lagundu
zuen Tolosako azokan. Oso giro
ederra izan genuen goizeko lehe-
nengo orduetatik, eta ez ziren gu-
txi izan beraien erosketak azokan
egin zuten pertsonak. 

Berdura plazako postuak gai-
nezka egon ziren goiz osoan. Giro
paregabea zela eta, eta nola aste

honetan ez duen euririk egin, oso
momento onean daude baratzak
landatzeko. Hauxe izan zen hain-
beste jende postuetatara bultzatu
zuena, eta egia esanda salmentak
oso onak izan ziren.  

Zerkausiko eskaintza ere ez zen
bat ere eskasa izan, eta asteak au-
rrera dihoaztela, udaberriko ba-
razkien prezioak behera dihoazte.
Baba eta ilarra izan ziren nagusi.
Perretxiko zerrenda ere oso zabala
izan genuen.

Datorren astean apaingarriko
landareen azoka berezia ospatuko
da Tolosan. Hori dela eta, eskain-
tzak gora egingo du, aukera handi-
tuz. 

›› ATZOKO AZOKA

BERDURA PLAZA Merk. Gares.
Landareak
Alegria 1,50 2,00
Menta 1,50 6,00
Albahaca 1,50 6,00
Zainzuria 2,80 -
Zilantroa 1,50 -
Geraneoa 2,80
Berbena 3,00 -
Salbia 1,00 1,20

BERTAKO PRODUKTUAK

Perretxikoak
Onddoak 30,00 -
Onddoak potetan 9,00 -
Zizak 10,00 36,00
Mortxela 20,00 -

Barazkiak (sorta)
Ziazerba 1,00 -
Erremolatxa 1,50 2,00
Tipula 0,80 1,00
Azenarioa 1,20 5,00
Espinaka 2,00 -
Porrua 1,00 3,00

Barazkiak (kiloa)
Tipula berria 1,50 -
Porruak 1,00 4,00
Ilarrak 10,00 12,00

Babak 3,00 -
Tolosako babarruna 10,00 12,00
Babarrun zuria 8,00 -
Patata berria 1,50 2,00
Tomatea 3,25 4,00
Bainak 3,00 4,00

Fruta
Kiwia 3,50 -
Errezil sagarra 2,00 4,00
Urra 2,00 3,00
Intxaurra 2,50 4,00

PRODUKTU EKOLOGIKOAK

Perretxikoak
Sagarra 2,00 3,00
Intxaurra 4,00 6,00

Barazkiak (Kilo)
Kalabaza 1,60 3,04
Baratxuri 1,60 6,00
Azenarioa 2,00 2,50
Dilistak 2,40 -
Txitxirioak 2,40 -
Arroza 1,90 2,00

Barazkiak (sorta)
Tipula 1,75 2,00
Zerba 2,00 -
Erremolatxa 1,60 -

aArgazki zaharra

82 urte beranduago
IBARRA ]Ezagutzen al duzue irudian ikusten dena?
1928an ateratako argazkia da, baina ingurua ez da
gehiegi aldatu. Izaskungo Ama Birjinaren eliza da, ho-

nen bueltan makina bat erromeria egin dituzte urte
guzti hauetan, eta gaur ere, jaietan daudenez izango
da jai giroa. INDALECIO OJANGUREN- GIPUZKOAKO ARTXIBO OROKORRA

Tolosa&Co

Azkenaldian Euskal Herrian ohi-
ko bihurtzen ari da proiektu be-
rrien izendapenetan atzerriko hiz-
kuntzen hitzak erabiltzea: Tolosa
gourmet, Topic ... Euskarak ez al
du gaitasunik horretarako? Joxe-
mi eta Felix pertsona jantziak eza-
gututa uste dut baiezkoa pentsatu-
ko dutela. 

Hezkuntza sailburuak hiru ele-
en apustua bultzatzeko asmoa
agertu du eta Toloxar merkatari
elkarteak amua irentsi du eta Tolo-
sa&Co marka hobetsi du. 

Hooliganak erakartzeko nahia
ote dute? Aurkezpenean azaldu
zuten marka erraz uztartu daite-
keela merkataritzarekin. Galdeke-

ta batean %0,1-ek asmatuko luke-
te? Juanan (txikia baina pertsona
ona) psikologoak esaten du gizar-
tearen bilakaera ikusirik, ez dela
batere harritzekoa izango, urte gu-
txi barru, besteak beste Iñaki Go-
rrotxategi eta Zunbeltzeko Agus
kondenatuak izatea ingelesez
mintzatzera bezeroekin.
Jose Ignazio Imaz.

Usabal kiroldegiko
eskailerak

Usabal kiroldegira joaten naiz ia
egunero. Batzutan bakarrik, kirola
egiteko, eta beste askotan umee-
kin, atsalde pasa, eta badut kexa
bat. 

Aspalditik plazaratu nahi nuen,

baina... aspaldiko kontua baita.
Igandeetan - berez jai eguna izan-
da Kiroldegia erabiltzeko egunik
aproposena nere ustez, baina gau-
za bera esan dezaket liburutegien
inguruan, kultur etxeen eta beste
zenbait ‘zerbitzu publikoen’ in-
guruan- itxita egoten da, baina ez
taberna, eta beraz, tabernara joan
nahi izanez gero, nola igotzen naiz
umeen karritoarekin? igogailua
dago bai, baina barruan!! eta jai
eguna da, itxita dago!! beraz, karri-
toa besotan hartu eta gora! Eta el-
barritua banaiz? eta muletekin ba-
nabil? eta nire aiton xaharrak igo
nahi badu?... ranpa bat jartzea ho-
rren garestia al da? hori al da ara-
zoa? 
Gurasoa.

ZZurea da hitza



Beasaindik abiatuko dira uztailaren 16an 18:00etan mendizaleak eta toki berean amaitu; tartean Gipuzkoako bost eskualdetatik eta 29 herritatik igaroko dira.HITZA

GAILUR GUZTIEN GAINETIK

Kirola›› Europako Ultra Trail gogorrenetakoa
uztailaren 16an izango da, eta Tolosaldeko
lurretatik igaroko da; Ehunmilak du izena. 

ESTI EZEIZA

167 kilometro eta tartean Gipuzko-
ako tontorrik altuenak. Aurretik
48 ordu, horiek denak zeharkatze-
ko. Hori da Ehunmilak mendi las-
terketa. 

Duela urte bat inguru, Goierri al-
detik etorri zen hau iragartzen
zuen haize bolada. Askok oraindik
ere zurrumurru bezala hartzen
dute, baina ez da horrela, jada, gor-
putza duen eta gauzatzear den
proiektua da. Uztailaren 16tik 18ra
bitartean egingo da. 

Beasaingo Arrastaka mendi el-
karteak antolatu du mendi martxa,
bultzatzailea Mikel Valdevieso de-
larik, Tolosaldeko koordinatzaile
lanetan berriz, Unai Agirre tolosa-
rra ari da. Lasterketaren babesle
nagusia Euskal Mendi Federazioa
(E.M.F.) eta Goierriko Turismo
Agentzia (GOITUR) dira beste
zenbait empresa eta erakunderen
artean. 

Lasterkariak uztailaren 16an,
18:00etan abiatuko dira Beasain-
dik eta Goierriko eskualdearekin
batera, Tolosaldea, Urola Kosta eta
Urola Garaia zeharkatuko dituzte.
Bertako tontorrik altuenak igaro-
ko dituzte: Txindoki (1.346 metro),

Ganbo (1.402 metro), Aizkorri
(1.528 metro), Erlo (1.026 metro),
Izazpi (967 metro) eta Ernio (1.075
metro). Proba hau burutzeko 48
ordu izango dituzte parte-hartzai-
leek, eta tarte horretan, ibilbidean
zehar jarrita egongo diren igaro-
tze-kontroletatik pasa beharko
dute. Antolatzaileen aurreikuspe-
nen arabera, helmugara iristen le-
henak 24 ordu baino gutxiago be-
har izango ditu. Dena den, igande-
an, hilak 18, 18:00etan amaituko da
proba.

300 lagun inguruk eman dute
izena Ehunmilak proban. Antola-
tzaileen aurreikuspenekin hau-
tsiz, horietatik, gehienak Euskal
Herrikoak dira. Euskaldunei, Ka-
taluniarrek jarraitzen diete, eta
gero beste atzerritarrek. 

Honenbestez, bost bailara eta 29
herri zeharkatuko dituzte laster-
kariek, tartean eskualdeko sei: Bi-
degoian, Albiztur, Tolosa, Altzo
Abaltzisketa eta Amezketa. 

Antolaketari dagokionean, Unai
Agirrek azaldu bezala, ezinbeste-
koa da babesle eta boluntarioen
lana , proba ahalik eta baldintza
egokienetan gauzatu eta egin ahal
izateko. Hori dela eta aldez aurre-

tik eskerrak eman nahi izan dizkie,
Errezil, Bidegoian, Albiztur, Tolo-
sa eta Altzoko udalei; Erniozabal,
Bedaio eta Alpino Uzturreko men-
di taldeei; Bide-Bide tabernari, Gu-
rutze gorriari eta boluntario guz-
tiei.

Proba behar den bezala aurrera
eman dadin, salbamendu-taldea,
eta beharrezko logistika eta azpie-
giturak eskura izango ditu antola-
kuntzak. Orotara 1.500 bolunta-
rioren laguntza izango dute ibilbi-
dean zehar eta 7 horniketa gune
eta 19 kontrol gune ezarriko dituz-
te.

Euskal Herrian nahiz 
Europan, erreferente
Lasterketak, etorkizunean kirol
espezialitate honetan mundu mai-
lako erreferentzia bihurtzeko hel-
burua du. Europan 11.000 metro-
ko malda positiboa gainditzen
duen Ultra Trail bakarra da eta
Frantziako estatuan Chamonix-
en antolatzen den probarekin ba-
tera, 100 mila betetzen eta 8.000
metroko desnibela gainditzen
duen bakarra da.

Ehunmilak lasterketaz gain,
Goierriko Bi Haundiak izeneko
lasterketa ere korrituko da uztaile-
ko hirugarren asteburu horretan.
Honek 82 kilometroko luzera du
eta Txindoki nahiz Aizkorriko
tontorra igoko dituzte. Eskualdea-
ri dagokionez, Larraitz da laster-
keta honek ukitzen duen gune ba-
karra.

Urola Kostatik Tolosaldera
Zelatungo gaina (67. kilometroa)
izango da Urola Kosta eta Tolosal-
deko eskualdeak lotuko dituen gu-
nea. Toki hau puntu estrategikoa
da Ernio mendigunean. Denbora-
kontrola eta anoa-postua igaro on-
doren, Ernioko gurutze ingurue-
tara (1.078 metro) eramango di-
tuen kilometro bateko igoera motz
bezain gogorra gainditu beharko
dute. Hasieran, labur bada ere, Er-
nioko mendi-lerrotik jarraituko
dute, eta Bidegoian nahiz Albiz-

turko udalerriak zeharkatu. Ondo-
ren, Tolosara (78. kilometroa) era-
mango dituen jaitsiera hasiko da.
Tolosako kiroldegian dutxak, ha-
makak eta poltsa edukiko dituzte,
ibilbidearen erdia-edo egin ondo-
ren indarrak berreskuratzeko.

Jarraian, Amarozko auzotik
aterako dira baserri-bideetatik igo
eta  Ollaungo gaina inguratuz Al-
tzoko errepidera iristeko. Errepi-
dea gurutzatu, eta Otsabioko ma-
galetik harrobia igaroko dute. Pista
bidexka bihurtzen da, eta harizti
eder batetik igarotzen da GR21 uz-
ten duten arte. Puntu honetan es-
kuinetara hartuko dute, eta kon-
trolaren ondoren, Bedaioko erre-
piderako jaitsiera hasiko dute,
Ugarte auzora. Amezketatik (96.
kilometroa) banantzen dituen
tontor txiki baterako igoera hasiko
dute. Amezketan denbora-kon-
trola eta anoa-postua izango dituz-
te, eta puntu hau Aralar mendize-
rraren atarikoa izango da.

Aralarko itzuliaren GR121 ja-
rraituz Amezketa atzean utziko
dute, Abaltzisketako udalerrian
dagoen Larraitzeko taberna eta
atseden-lekuraino. Aralarren bar-

na  bere sarrera ezagunenetik sar-
tuko dira, hau da, hain ezaguna
den Txindokiko (Larrunarri edo
Ñañarri) gailurrera daraman bide-
tik. Igoera ohiko ibilbidetik hasiko
dute. Une horretan ibilbideko 100.
kilometroan aurkituko direlarik
mendizaleak. Malda handia duten
4 kilometro igo, eta Euskal Herri-
ko gailurrik entzutetsuenetakoa
dena harrapatuko dute, Txindoki.
Hortik, Aralarko mendikatean ba-
rrena galduko dira, ibilbidearen
azken txanpa egiteko.

Taldeka nahiz banaka
Izena emateko garaian, bi modu-
tan egin zitekeen, bakarka, nahiz
hiruko taldeetan. Bigarren aukera
hau jartzea erabaki zuten antola-
tzaileek, psikologikoki lagundu
dezakeelako. Proba fisikoki zaila
bada ere, psikologikoki are gogo-
rragoa dela esan daiteke. Horren-
beste orduko iraupena izatean, bu-
ruak ongi erantzun behar du 
gorputzak ahulezia sentitzen due-
nean ere. Taldean izena eman du-
tenek ibilbidea batera egin behar-
ko dute. Helmuga eta kontrol-gu-
neetatik batera pasatuz.

«Hirurok egitea lortzen
badugu, erretiratzeko
modukoa izago da hau»

Asteasu›› Hiruko gisa
hartuko dute parte
Ehunmilak mendi
lasterketan; betidanik
mendian eta korrika
ibili arren, horrelako
zerbait egiten duten
lehen aldia omen da.

E Elkarrizketa JOKIN TXAPARTEGI ETA IÑAKI SARASOLA › Mendizaleak

ESTI EZEIZA

Abendutik hona, hamaika aldiz
entzun du hirukote honek «baina
ziur  al zaudete egin behar duzue-
la?» galdera. Hala ere, behin baietz
esan eta gero, proba behintzat
egingo dutela diote Jokin Txapar-
tegi (Asteasu, 1970), Iñaki Sarasola
(Asteasu, 1975) eta Txomin Otegik
(Asteasu, 1977). Talde gisa izena
eman dute hiru asteasuarrek
Ehunmilak mendi lasterketan.
Orain, prestaketetan murgilduta
daude buru belarri.
Nolatan erabaki duzue proban
parte hartzea?
Jokin Txapartegi: Iaz, Aizkorri-
ko maratoirako prestatzen aritu
ginen, baina azken orduan lesio
baten ondorioz ez genuen korritu.
Hala ere, ikustera joan ginen, eta
bertan Txominek komentatu
zuen, nola aurtengorako, mendi
talde bat, «astakeria» bat presta-
tzen ari zen. Hala, bertan, hiruko
bezala izena ematea proposatu
zuen. Baina, denborak aurrera
egin ahala, ahazten joan zitzaigun.
Iñaki Sarasola: Azkenik, izena
emateko epea ireki zutenean, ho-
rretaz serio hitz egin behar genue-
la erabaki genuen. Ibilbidea zein
zen, baldintzak... ikusi genituen,
eta honela, aurrera egitea erabaki
genuen.
Zerk erakartzen zaituzte hau egi-
tera?
I. S.: Lasterketetan hasten zara, eta
maratoia egiten duzu, luzeagorik
ez dagoenez, hor geratzen zara.

Mendian hasiz gero berriz, Aizko-
rriko maratoia dago, hau egin oste-
an, zailago baten bila jotzen
duzu,eta azkenik, horrelako bat
iristen da. 
J. T.: Gainera, kasu honetan, herri-
ko hiru lagun izateak balioa erans-
ten dio. Hau hirurok amaitzen ba-
dugu, oso lorpen polita izango da.
I. S.: Hirurok egiten badugu, erre-
tiratzeko modukoa izango da. Zer
gehiago behar dugu ba?
Zergatik erabaki zenuten taldean
egitea?
I. S.: Nik hasieratik esan nuen, ba-
karka izan balitz, hau da, bi hauek
gabe, ez nintzela irtengo. Batak
bestearen laguntza izango du, eta
hori eskertzen da.
Prestaketekin ari zarete orain.

I. S.: Izena eman ostean erabaki ge-
nuen nola egingo genuen presta-
keta. Hau da, alde batetik, egune-
rokoan, bakoitzak bere kabuz egi-
tea entrenamenduak, eta gero,
hilabetean behin gutxienez, elka-
rrekin itzuli bat egitea. Pixkanaka,
ibilbidea luzatuz joango ginelarik.
Orain berriz, horretan gabiltza,
pixkanaka pixkanaka goaz.
J. T.: Urtarrilean zerbait hasi ginen
ibiltzen, baina martxotik hona se-
rioago hartu dugu. Dena den, mai-
la baxutik hor ere.
Baina, Ehunmilak ez dira egiten
martxotik uztailera bitartean
prestatuta bakarrik?
I. S.: Urtean zehar, kirolen bat ez
bada, bestea egiten dugu, esatera-
ko, abenduan errepideko maratoia
korritu genuen, eta duela aste bat,
Aizkorrikoa ere bai.
J. T.: Iñakik esaterako sei maratoi
korrituta ditu eta nik beste horren-
beste. Aizkorrikoan ere lau aldiz
atera naiz, eta ez da zerotik hasten
garela.  
Prestaketa nola antolatu duzue?
I. S.: Egia esan, lehendabizi eginda-
ko programa, ez gara ari betetzen.
Otsailean geratzeko hitzordua ja-
rri genuen, baina azkenean ez ge-
nuen egin, eta elkarrekin, lehenda-
biziko itzulia martxoan eman ge-
nuen. Baina hura ere, nahiko

laburra.
Nola daramazue entrenamen-
dua, gogorra ari al zaizue egiten?
I. S: Oraingoz behintzat, nahiko
eramangarri ari zaigu egiten. Gai-
nera, Aizkorriko maratoirako ere
aritu gara prestatzen eta ongi.
Oraindik nahiko berde gaudela
uste dut, hala ere.
J. T.: Dena den, Andoaingo lagun
batzuek ere ateratzeko asmoa
dute, eta gure antzera ari dira en-
trenatzen. Batzuekin hitz eginez
gero, pentsatzen duzu, hobe dugu-
la ez ateratzea, baina beste batzuk
berriz, gu bezala dabiltzala ere
ikusten dugu. Ez dugu aspertu
nahi entrenemenduekin, eta gure
asmoa pixkanaka joatea da.
Nondik ateratzen da horrelako
proba bat prestatzeko denbora?
I. S.: Oso zaila da, gainera ordu asko
behar dira. Nik esaterako, astebu-
ru askotan lana egiten dut, eta zaila
da hirurei ongi etortzen zaigun
une bat aurkitzea. Nik jai dudan as-
teburuan geratzen saiatzen gara.
J. T.: Gainera, lehendabiziko aldiz
geratu ginenean, eguraldi oso txa-
rra egin zigun. 
Ibilbidea bera, ezagutzen al du-
zue?
I. S.: Oraindik dena ez, datorren hi-
labetean itzuli handi bat emateko
asmoa dugu, ibilbide erdia gutxi

gora behera zeharkatuz. Bestetik,
gauez ere behin ere ez gara ibili, eta
hau ere frogatu nahi dugu.
J. T.: Gauean, frontalarekin nola
moldatzen garen ikusi beharko
dugu. Gorputza ere zein aldarte-
tan aurkitzen den gauez.
Gauak ere, zailtasunak gehitzen
ditu?
I. S: Ikusteko arazoak izaten dira,
eta aldapan behera behintzat pau-
soa galtzeko arrisku handia dago. 
Ehunmilak-en zailtasun handie-
netako bat, ibilbidearen luzera
da, ezta?
I. S.: Nik distantziari baino beldur
gehiago diot denborari, izan ere
ordu asko dira. 30-35 ordu inguru

beharko ditugula aurreikusten di-
tugu, eta gorputzarentzat egur
handia da hau.
J. T.: Orain artean, inoiz ez dugu
horrelakorik egin, eta errespetua
ematen du.
Gainera eguna iritsi arte, ezin
izango duzue probatu...
J. T.: Hori da, azken batean, entre-
namenduetan, guk, gehienez,
egun batean, 90 kilometro egiteko
asmoa dugu. Hortik, 167ra asko ge-
ratzen da. 
I. S. : Gure muga non dagoen ikusi
beharko dugu egun horretan.
J. T. : Beldurrik handiena, giha-
rrek ematen digute, hau da, bola

igotzea eta horrelakoek. Horren
urrutira iritsi ez garenez, ez dakigu
nola erantzungo dugun.
Zein da zuen helburua?
I. S: Zalantzarik gabe, amaitzea. Ez
dakigu, zenbat denbora beharko
dugun, beraz, ezin dugu esan, mar-
ka bat edo bestea egin  nahi dugu-
nik. Aurreikusten dugu, 30 ordu
inguru beharko ditugula, baina ez
dakigu ziur.   
J. T.: Lehendabizikoak 20-22 or-
dutan egingo duela diote, eta guk
gutxienez, 30 beharko ditugula au-
rreikusten dugu. Izan ere, ez dau-
kagu ideiarik ere, gorputzak nola
erantzungo duen.
Eguna iristeko gogoz?
J. T: Eguna bera baino, aurretik
egin behar dugun 90 kilometroko
itzulia egiteko gogoarekin. Nola
sentitzen garen ikusteko, eta zen-
bat denbora beharko dugun gutxi
gorabehera jakiteko. 
Hau zer da, bizian behin egiteko
lasterketa, edo gehiagotan?
I. S.: Behin egiteko horietakoa da.
I. S.: Ongi bukatuz gero, eta laster-
ketan bertan gozatuz gero, agian
gehiagotan egiteko gogoz gera-
tzen zara, baina oso gogorra da.
Denbora asko behar da, eta ez zara
zu bakarrik, ingurukoek ere era-
man beharra daukate.

ESTI EZEIZA

«Horren urrutira inoiz 
iritsi ez garenez, ez
dakigu gorputzak nola
erantzungo digun»

«Beldurrik handiena
giharrek ematen digute;
orain arte ez baikara
horren urrutira inoiz iritsi»

«Hasieratik argi genuen,
bakarka ez ginela
aterako; batak bestearen
laguntza izango du»

Gipuzkoa erdia zeharkatzen du Ehunmilak mendi lasterketak.HITZA



Arratsaldean dantza eta musika izan zen nagusi. I.T.

Aniztasunean aberasten
Tolosa ›› Ereite elkarteak
antolatuta, Mundujaia
ospatu zuten egun osoan
plaza Berrian; tailerrak 
eta dantzak izan ziren.

ERREDAKZIOA

Kulturen nahasketaren aberasta-
suna da egungo gizarteak duen
ezaugarrietako bat. Gure eskual-
dea ere ez da atzean geratzen jato-
rri ezberdineko herritar ugari bizi
baita bertan, eta aniztasun hori
erakutsiz eta Kultur Aniztasuna-
ren Eguna herenegun izan zela
aintzat hartuta, Mundujaia antola-
tu zuen atzo Ereite elkarteak. 

Ekimen honen helburua ekital-
dietan parte hartuz inguruan ditu-
gun kultura desberdinak ezagu-
tzea izaten da, eta asko izan ziren
horretara plaza Berrian jarri zuten
haimara hurbildu zirenak, gazte-
txoak batik bat. Bertan, idazkera
arabiarra ezagutu ahal izan zuten,
munduko jokoetan jolastu, henna
tatuajeak egin, txapa tailerrean
parte hartu, lurralde askotako es-
kulanez galdetu eta pintxoak eta
tea dastatzeko aukera ere izan zen.

Bertako eta kanpoko dantzak
Goizean tailerrak izan ziren prota-
gonista, eta arratsaldean, berriz,
dantzak hartu zuen lekukoa.
Ekialdeko dantzekin hasi ziren,
eta ondoren Alurrekoek bertako
dantzak erakutsi zituzten. Iluntze-
an kubatar doinu eta dantzek har-
tu zuten plaza Berria. Gauean, be-
rriz, Afrikaren txanda izan zen,
Africa Baj Yairen perkusio sene-
galdarra izan baitzen erritmoa jar-
tzearen ardura izan zuena.

Capoeira erakustaldi polita
TOLOSA ]Capoeira erakustaldia izan zen atzo ikusgai Santa Maria eliza-
ren ondoko plazan, Jurasiko parkean, hain zuzen. Erakustaldi honetan,
Aldeia de Bambas taldeak parte hartu zuen, eta baita ezintasun intelek-
tuala duten Goienetxe fundazioko kideek. Azken hauek capoeira ikasten
egon dira, eta atzo, ikasitakoa erakusketako aukera izan zuten. A.B.

Krisiaren inguruan parodia eginez
TOLOSA ]Antzezlan berezia izan zen atzo ikusgai Triangulon. Izan ere,
Aralar alderdiak egungo krisi egoeraren inguruan parodia egin nahi izan
zuen Patxi Santamaria aktorearen eskutik, gobernuek hartutako neurriak
salatuz eta horrela herritarrak gogoetara bultzatuz. Alderdiak bere lehen
agiria argitara eman zueneko hamargarren urtemuga bete zuen atzo. R. C.

Aranalde eta beste  lau atxilotuak
Parisera eraman dituzte
Ibarra ›› Herritarrek
prentsaurrekoa 
eskainiko dute gaur
20:00etatik aurrera
herriko plazan. 

ERREDAKZIOA

Maite Aranalde ibartarra eta 
Mikel Karrera Sarobe, Arkaitz
Agirregabiria del Barrio, Eñaut 
Aramendi eta Laetitia Chevalier
Baionatik Parisera eraman zituz-

ten atzo. Epaileak Parisen hartuko
die deklarazioa joan den ostegune-
an Lapurdin ETArekin lotura du-
telakoan atxilotu eta gero. Fran-
tziako Poliziak atzeman zituen. 

Ibartarra eta Karrera zein Agi-
rregabiria ETAren arlo militarra-
rekin lotzen dituzte, eta Aramendi
eta Chevalierri kolaborazioa lepo-
ratzen diete. 

Mobilizazioak herrian
Atxiloketen ondotik, Ibarran mo-
bilizazioak izan dira. 

Ostegunean bertan elkarretara-
tzea egin zuten, eta ostiralean ere
egiteko asmoa zuten, baina herrira
bertaratutako Ertzaintzaren «ja-
rrera oldarkorra» ikusita, bertan
behera uztea erabaki zuten. 

«Oso modu txarretan» aritu zi-
ren ertzainak eta pertsona bat
behintzat identifikatu zuten. 

Hau guztia dela eta, prentsau-
rrekoa eskainiko dute gaur
20:00etan herriko plazan. Herri-
tar guztiak gonbidatzen dituzte
bertan parte hartzera. 

Idazkera arabiarraz gehiago ikasi zuten gaztetxoek.R. CALVO

Berrobin trikitixa jotzen eta abesten egon ziren plazan herriko gazteak. I.T.

Kultur Asteek
girotu dituzte
Bedaio, Berrobi,
Lizartza eta Irura
Kultur Asteak ›› Musika,
dantza, hitzaldia, jolasak
eta bazkariak izan dira
protagonista larunbat
eguzkitsuan.

ERREDAKZIOA

Lizartzan, Dantzari Txikien Egu-
narekin eman zioten hasiera egu-
nari. Eskualdeko zazpi  herritako
dantzariak bildu ziren; Lizartza,
Alegia, Villabona, Hernialde, Iba-
rra, Tolosa eta Anoeta. Herrian ze-
har, txistularien doinuekin dantza
ezberdinak eskaini zituzten. Ha-
maiketakoaren ondoren, talde
guztiek, agurra, fandangoa eta
arin-arina dantzatu zituzten.

Irurako Ikastolakoak ere festa
giroan bildu ziren. Herriko plaza-
tik, kalejiran iritsi ziren ikastolara.
Goizean umeentzako jolasak egin
zituzten. Ikastolan bertan ere,
ikasleek egindako eskulanen era-
kusketa jarri zuten ikusgai. Ondo-
ren bazkarian 240 pertsona bildu
ziren: ikasle, guraso, irakasle eta
ikasle ohiak. Bazkalostean, maris-
ko kaxak zozketatu ziren. Musika-
rekin eta dantzarekin eman zioten
amaiera egunari.

Bedaion, Aralar eta Bedaio hi-
tzaldia eman zuen Aranzadiko
kide den Juantxo Mauleonek. Hi-
tzaldian, Katmandurekin egin zu-

ten konekxioa, Asier Izagirre
mendizalearekin. Hitzaldiaren os-
tean, afaria egin zuten Artubi el-
kartean. Gaur, mendi ibilaldia 
antolatu dute. 11:00etan da hitzor-
dua, Artubi elkartean. Arratsalde-
an, haurrentzako musika tresnen
lantegia egingo da.

Berrobiko plazan, trikiti doi-
nuek alaitu zuten larunbat eguzki-
tsua. Herriko gazteek eskainitako
ikuskizunean herriko dantzariek
ere hartu zuten parte. 

Kultur Asteari gaur emango dio-
te bukaera Berrobin. Eguerdian,
txakolin dastatzea izango da uda-
letxe aurrean.

Iruran ikastolaren egunean jolasak izan zituzten gazteek plazan. Bedaion, berriz, Juantxo Agirrek hitzaldia eman zuen eta Asier Izagirrerekin hitz egin zuten.A.B.

Giro polita eta jendetza Izaskunen 
IBARRA ]Urteroko ohitura den bezala, zaldi lasterketa
izan zen atzokoan nagusi Izaskungo jaien baitan. Egu-
raldi ederrak lagundurik jende ugari gerturatu zen Iba-
rrako auzora. Gauean bertso afaria izan zuten. Gaur-

koan, berriz, herri kirolak izango dira eguerdian, eta
bazkariaren ostean, bertsoak. Arratsaldean umeen-
tzako jolasez gain, pintxoak eta sagardoa dastatu
ahalko dira, eta ondoren trikitixa izango da. I.T.



Antzerkia
]Tolosa. L'homme dibuixat kon-
painia valentziarraren Piedra a pie-
drahaurrentzako antzezlana To-
pic-en 12:30ean.

Zinema
]Tolosa. La niñera magicahau-
rrentzako filma Leidor aretoan
17:00etan.

Jaiak
] Ibarra. Izaskungo jaiak:
12:00etan idi-proba: Olasagasti-
ren idiak Garmendiarenen aurka;
14:30ean herri bazkaria; ondoren
Egaña eta Zubeldia bertsolarien
emanaldia; 18:00etan Gorriti eta
bere animaliak; ondoren pintxo
eta sagardo dastatzea (Zabala,
Aburuza, Gaztañaga, Insalus eta
Sarasola sagardotegiak gerturatu-
ko dira Izaskunera); eta 19:00etan
herriko trikitilarien eskutik erro-
meria.

Aisialdia
]Lizartza. Kultur Astea: 11:00etan
hamaiketakoa elkartean; 12:30ean
pilota partidak; 14:30ean helduen
bazkaria, dohainik; 18:30ean an-
tzerki emanaldia Higa antzerki tal-
dearen eskutik, Ene poltsa eta biok
lana taularatuko dutelarik.
] Irura. Kultur Astearen bukaera:
11:00etan meza nagusia izango da
eta ondoren Irurako dantzari txi-
kien saioa. 
]Berrobi. Kultur Astea amaitzeko,
12:00etan txakoli dastatzea egin-
go da eta honi laguntzeko antxoi-
lak eta gazta ere banatuko dute
bertaratutakoen artean.

AAgenda

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Zorionak!
Maialen Zubeldia Azkolain

(Ibarra). 
Gaur 2 urte. Zorionak birramona

Tereren partetik.

AAgurrak

Kirola
]Zizurkil. XII. Biatloi Herrikoirako
Zizurkil goiko plazan 10:00etan 12
urte bitarteko neska-mutilentzat.
Amaieran, hamaiketakoa egingo
da gurasoekin eta Biatloiean parte
hartu dutenekin.
]Leitza. 12:30ean, Udalak antola-
tuta, herriko kirolariei omenaldia
eta kirol saioa, Kultur Astea haste-
ko.
]Tolosa. 11:00etatik 13:00etara
Usabalgo kiroldegian saskibaloi
teknifikaziorako jardunaldia 1998,
1999, 2000 eta 2001 urteetan
jaiotako neska-mutilentzat. Infor-
mazio gehiago www.takesb.com
webgunean sartuta edota ta-
kesb@takesb.comhelbidera 
idatzita.

Deialdiak
]Txarama.Txaramako jaietako
afaria hilaren 29an 21:00etan
izango da. Txartelak erosteko az-
ken eguna asteazkena izango da.
30 euro balio dute eta asteartean
elkartean 20:00etatik 21:00etara
erosi daitezke, edo 650-27 65 10
(M. Jose) edo 646-64 22 67
(Amalia) telefonoetara deituta.

›› GUARDIAKO FARMAZIAK
]Tolosa. Moraut, R. Zabalarreta,
1. 943 67 36 49.
]Lekunberri. Mendia, M. I. Aralar
kalea, 5. 112

HITZAK ez du bere gain hartzen
egunkarian adierazitako esanen
eta iritzien erantzukizunik.

Ekomuseoak ireki ditu ateak 
LARRAUL ]Herriko ondare historikoa bildu duen muse-
oari ateak zabaldu zizkioten atzo Larraulen. Goizean
herriko plazan tailerrak egin zituzten; buztina eta egu-
rra eraldatu zituzten, sendabelarrekin olioa egin zuten

eta ogia ere egin zuten, besteak beste. Bazkariarekin
eman zioten segida egunari. Bazkalostean Txurigain-
go errota bisitatu zuten. Bolatokiaren inaugurazioare-
kin eman zioten amaiera festari. A.BELAUNZARAN


